
Riżoluzzjoni tal-Parlament Ewropew dwar is-sitwazzjoni fis-Sirja
(2014/2531(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar is-Sirja,

– wara li kkunsidra l-konklużjonijiet tal-Kunsill Affarijiet Barranin dwar is-Sirja, b'mod 
partikolari dawk tal-20 ta' Jannar 2014, wara li kkunsidra l-konklużjonijiet tal-Kunsill 
Ewropew dwar is-Sirja,

– wara li kkunsidra d-dikjarazzjonijiet tal-Viċi-President tal-Kummissjoni/ir-
Rappreżentant Għoli tal-Unjoni għall-Affarijiet Barranin u l-Politika ta' Sigurtà 
(VP/HR), Catherine Ashton, dwar is-Sirja, u b'mod partikolari l-kummenri tagħha matul 
il-Konferenza Ġinevra II dwar is-Sirja tat-22 ta' Jannar 2014,

– wara li kkunsidra d-dikjarazzjonijiet mill-Kummissarju tal-UE għall-Kooperazzjoni 
Internazzjonali, l-Għajnuna Umanitarja u r-Reazzjoni għall-Kriżijiet, Kristalina 
Georgieva, dwar is-Sirja,

– wara li kkundsidra r-riżoluzzjoni tal-Kunsill tas-Sigurtà tan-Nazzjonijiet Uniti 2118  tas-
27 ta' Settembru 2013) dwar il-qerda tal-armi kimiċi tas-Sirja; wara li kkunsidra r-
rapport finali tal-Missjoni tan-Nazzjonijiet Uniti għall-Investigazzjoni ta' 
Allegazzjonijiet dwar l-Użu ta' Armi Kimiċi fir-Repubblika Għarbija tas-Sirja, 
ppubblikat fit-12 ta' Diċembru 2013,

– wara li kkunsidra r-riżoluzzjoni tal-Kunsill tad-Drittijiet tal-Bniedem tan-Nazzjonijiet 
Uniti tal-24 ta' Settembru 2013 dwar id-deterjorament kontinwu u gravi tas-sitwazzjoni 
tad-drittijiet tal-bniedem u umanitarja fir-Repubblika Għarbija tas-Sirja,

– wara li kkunsidra s-sitt Rapport tal-Kummissjoni Internazzjonali Indipendenti ta' 
Inkjesta dwar ir-Repubblika Għarbija tas-Sirja tal-11 ta' Settembru 2013,

– wara li kkunsidra l-kemmenti ta' ftuħ u konklużivi mis-Segretarju Ġenerali tan-NU 
matul il-Konferenza Ġinevra II dwar is-Sirja tat-22 ta' Jannar 2014, 

– wara li kkunsidra d-Dikjarazzjoni Universali tad-Drittijiet tal-Bniedem tal-1948,

– wara li kkunsidra l-Patt Internazzjonali dwar id-Drittijiet Ċivili u Politiċi, il-Patt 
Internazzjonali dwar id-Drittijiet Economiċi, Soċjali u Kulturali, il-Konvenzjoni Kontra 
t-Tortura u Trattament jew Pieni Krudili, Inumani jew Degradanti Oħra, il-Konvenzjoni 
dwar id-Drittijiet tat-Tfal u l-Protokoll Fakultattiv ta’ magħha dwar l-Involviment tat-
Tfal fil-Kunflitti Armati, u l-Konvenzjoni dwar il-Prevenzjoni u l-Kastig tad-Delitt ta’ 
Ġenoċidju, li tagħhom kollha s-Sirja hija firmatarja,

– wara li kkunsidra l-Konvenzjonijiet ta’ Ġinevra tal-1949 u l-protokolli addizzjonali 
għalihom, il-Protokoll ta’ Ġinevra (għall-Konvenzjoni tal-Aja) dwar il-Projbizzjoni tal-

Użu fil-Gwerra ta’ Gassijiet Asfissjanti, Velenużi jew Gassijiet Oħra, u ta’ Mezzi 
Batterjoloġiċi, iffirmat f’Ġinevra fis-17 ta’ Ġunju 1925, u l-istandards imniżżla fil-
Konvenzjoni dwar l-Armi Kimiċi,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi l-Konferenza Ġinevra II dwar is-Sirja nfetħet mis-Segretarju Ġenerali tan-NU fit-
22 ta' Jannar 2014, u l-għan tagħha hu li tinkiseb soluzzjoni politika għall-konflitt 
permezz ta' ftehim komprensiv bejn il-Gvern Sirjan u l-oppożizzjoni għall-
implimentazzjoni sħiħa tal-Communiqué Ġinevra;

B. billi, skont in-NU, mill-bidu tar-ripressjoni vjolenti fuq dimostranti paċifiċi fis-Sirja 
f'Marzu 2011, inqatlu aktar minn 100 000 ruħ li l-biċċa l-kbira tagħhom kienu ċivili; 
billi, skont l-Uffiċċju tan-NU għall-Koordinazzjoni tal-Affarijiet Umanitarji (OCHA), 
6.25 miljun ruħ sfaw spustati internament u hemm aktar minn 2.3 miljun rifuġjat Sirjan, 
l-aktar fit-Turkija, il-Ġordan, il-Libanu, l-Eġittu u l-Iraq;

C. billi qed ikun hemm ksur fuq skala kbira tad-drittijiet tal-bniedem mir-reġim Sirjan, 
inkluż b'massakri u qtil illeċitu ieħor, arresti arbitrarji u detenzjonijiet illeċiti, ħtif ta' 
ostaġġi, għejbien furzat, eżekuzzjoni ta' priġunieri, tortura u maltrattament sistematiċi, 
vjolenza sesswali u vjolazzjonijiet tad-drittijiet tat-tfal; 

D. billi r-reġim Sirjan qered kwartieri sħaħ, sforz politika ta' kastig kollettiv immirata lejn 
il-ċittadini; billi l-qerda fuq skala kbira ta' żoni urbani wasslet għal disprament u għat-
tkeċċċija sinifikanti taċ-ċittadini;

E. billi eżekuzzjonijiet extra-ġudizzjarji sommarji u forom oħra ta' ksur tas-drittijiet tal-
bniedem qed jiġu kommessi mill-forzi li jopponu r-reġim; billi1 200 fazzjoni differenti 
qegħdin jitqabdu kontra r-reġim; 

F. billi mhux possibbli li jkun hemm għajnuna umanitarja effettiva minħabba s-sitwazzjoni 
ta' sigurtà, ostakoli fl-aċċess u nuqqasijiet infrastrutturali; 

G. billi fit-Tieni Konferenza tad-Donaturi Internazzjonali għas-Sirja, li saret fil-Kuwajt fil-
15 ta' Jannar 2014, USD 2.4 biljun ġew imwiegħda minn donaturi, inkluż l-ammont ta' 
EUR 550 miljun mwiegħed mill-UE u l-Istati Membri tagħha;

H. billi fit-12 ta' Diċembru 2013 l-Missjoni ta' Investigazzjoni dwar Allegazzjonijiet tal-
Użu ta' Armi Kimiċi fir-Repubblika Għarbja Sirjana kkonkludiet li fl-2013, armi kimiċi 
kienu ntużaw kontra suldati u/jew ċivili, fosthhom tfal; billi fis-27 ta' Settembru 2013 
ġiet adottata unanimament ir-riżoluzzjoni 2118 tal-Kunsill tas-Sigurtà tan-NU, li 
approvat, fost affarijiet oħra, il-qerda rapida tal-programm tal-armi kimiċi tas-Sirja, li 
għandha titlesta sat-30 ta' Ġunju 2014;

1. Jappoġġa bis-sħiħ il-Konferenza Ġinevra II dwar is-Sirja, li għandha tkun l-ewwel pass 
fi proċess li se jwassal għal soluzzjoni politika tal-kunflitt; huwa konvint li soluzzjoni 
dejjiema għall-kriżi attwali fis-Sirja tista’ tintlaħaq biss permezz ta’ proċess politiku 
inklussiv immexxi mis-Sirjani u mirfud mill-komunità internazzjonali; jenfasizza l-
ħtieġa għal transizzjoni politika ġenwina fil-pajjiż, biex b'hekk tiġi indirizzata l-

aspirazzjoni tan-nies għal-libertà u d-demokrazija; jistieden lill-partijiet kollha biex 
jimpenjaw ruħhom b'mod kostruttiv f'negozjati ġenwina; jilqa' l-laqgħat bejn 
rappreżentanti tal-Gvern Sirjan u gruppi tal-oppożizzjoni fil-preżenza u tar-
Rappreżentant Speċjali Konġunt tan-NU u l-Lega Għarbija, Lakhdar Brahimi, li 
matilhom ġew diskussi, fost suġġetti oħra, is-sitwazzjoni tal-belt ta' Homs taħt assedju; 
jilqa' l-fatt li iż-żewġ naħat laħqu ftehim provviżorju li bih għajnuna umanitarja se 
titħalla tidħol f'Homs u n-nisa u t-tfal se jitħallew iħallu ż-żoni tal-belt imħarbta bil-
gwerra; jesprimi d-diżappunt tiegħu minħabba li fil-prattika ma kien hemm l-ebda 
moviment rigward il-permess li jintbaghtu konvojs ta' għajnuna tan-NU lejn Homs, jew 
li ċ-ċittadini jitħallew jitilqu mill-belt taħt assedju; jenfasizza li wara l-eżitu tan-
negozjati rigward il-kamp tar-refjuġati Yarmouk f'Damasku, xi għajnuna tqassmet lir-
residenti tiegħu; jinnota li l-ebda avvanż serju u l-ebda bidla maġġuri fil-pożizzjoni ta' 
kull parti mhu evidenti matul l-ewwel diskussjonijiet; jieħu nota pożittiva tal-fatt li t-
tieni rawnd ta' taħdidiet hu ppjanat li jsir fl-10 ta' Frar 2014; jilqa' d-dikjarazzjoni minn 
Lakhdar Brahimi li fiha esprima t-tama li "se nipprovaw nieħdu xi tagħlimiet dwar dak 
li għamilna u naraw kif nistgħu norganizzaw lilna nfusna aħjar għas-sessjoni li jmiss";

2. Jilqa' l-importanza li l-UE tagħti lill-ħidma li saret matul il-proċess ta' Ġinevra, dwar il-
promozzjoni ta' miżuri għat-tkattir tal-fiduċja li jibbenefikaw b'mod dirett lill-
popolazzjoni lokali u jżidu l-possibbiltajiet ta' suċċess tal-konferenza; jinnota li miżuri 
gaħt-tkattir tal-fiduċja jistgħu per eżempju jkunu ftehimiet dwar waqfien mill-ġlied 
lokali, il-waqfien ta' assedji f'ċerti żoni urbani sabiex jkun hemm aċċess umanitarju 
mtejjeb, u l-ħelsien ta' priġunieri arrestati b'mod arbitrarju jew l-iskambju tal-persuni 
detenuti;

3. Jikkundanna bl-aktar mod qawwi l-atti kollha ta' vjolenza, ta' tortura sistematika, ta' 
eżekuzzjoni tal-priġunieri u ta' ksur mifrux tad-drittijiet tal-bniedem u tad-dritt 
umanitarju internazzjonali min-naħa tar-reġim Sirjan; jikkundanna kull forma ta' ksur 
tad-drittijiet tal-bniedem min-naħa ta' gruppi ta' oppożizzjoni armati; 

4. Jinsab imħasseb ħafna minħabba t-tixrid ta' demm kontinwu u indiskriminat fost il-
popolazzjoni ċivili; jesprimi t-tħassib tiegħu minħabba l-militarizzazzjoni ulterjuri tal-
konflitt u l-vjolenza settarja;

5. Jappella għal tmiem il-vjolenza kollha fis-Sirja; jenfasizza l-fatt li din is-sejħa saret 
ukoll fil-Konferenza Ġinevra II; jenfasizza li dawk responsabbli għall-ksur mifrux, 
sistematiku u gravi tad-drittijiet tal-bniedem imwettqa fis-Sirja għandhom jinżammu 
responsabbli u jitressqu quddiem il-ġustizzja; jappoġġa s-sejħa tal-UE fuq l-ġellieda 
barranin kollha fis-Sirja, inklużi l-Hezbollah, biex jirtiraw immedjatament; jesprimi t-
tħassib tiegħu dwar it-tixrid tal-estremiżmu u gruppi estremisti fis-Sirja; jinsab 
imħasseb dwar il-qagħda mwiegħra tal-gruppi vulnerabbli kollha u tal-minoranzi etniċi 
u reliġjużi, inklużi l-Kristjani; jenfasizza li l-atturi kollha gaħndhom dmir li jipproteġu l-
minoranzi differenti preżenti fis-Sirja;

6. Jesprimi l-kondoljanzi tiegħu lill-familji tal-vittmi kollha; jifraħ lill-poplu Sirjan għall-
kuraġġ tiegħu, u jtenni s-solidarjetà tiegħu mat-taqbida tagħhom għal-libertà, id-dinjita 
u d-demokrazija;

7. Jistieden lill-partijiet kollha involuti fil-kunflitt sabiex jiffaċilitaw l-għoti ta' għajnuna u 

assistenza umanitarja permezz tal-kanali kollha possibbli, inklużi l-fruntieri u l-linji ta' 
kunflitt, u biex jiżguraw is-sikurezza tal-persunal mediku u tal-ħaddiema umanitarji 
kollha; 

8. Jilqa' l-bidu tat-trasferiment ta' kimiki mis-Sirja għall-qerda tagħhom barra mill-pajjiż; 
jenfasizza li dan il-pass għandu jiġi segwit minn azzjoni rapida u deċiżiva mill-Gvern 
tas-Sirja biex jissodisfa l-obbligi u l-impenji kollha tiegħu fi ħdan l-iskedi miftiehma 
tar-Riżoluzzjoni 2118 tal-UNSC u d-deċiżjonijiet tal-Kunsill Eżekuttiv OPCW;

9. Itenni t-talba tiegħu biex l-UE tappoġġa l-istabbiliment ta’ postijiet ta’ rifuġju sikuri tul 
il-fruntiera bejn it-Turkija u s-Sirja, u possibilment fis-Sirja, u għall-ħolqien ta’ kurituri 
umanitarji mill-komunità internazzjonali; 

10. Jistieden b'mod partikolari lir-Russja u liċ-Ċina, bħala membri permanenti tal-Kunsill 
tas-Sigurtà, sabiex jerfgħu r-responsabbiltajiet tagħhom u jiffaċilitaw l-adozzjoni ta' 
riżoluzzjoni umanitarja; itenni t-talba tiegħu biex il-Kunsill tas-Sigurtà jirreferi s-
sitwazzjoni fis-Sirja lill-Qorti Kriminali Internazzjonali għal investigazzjoni formali; 

11. Ifaħħar lill-komunitajiet ospitanti u lill-pajjiżi ġirien tas-Sirja, b'mod partikolari l-
Ġordan, il-Libanu, it-Turkija u l-Iraq, tal-inġenjożità tagħhom li jipprovdu kenn u 
għajnuna umanitarja liċ-ċittadini Sirjani li qed jaħarbu mill-kunflitt armat f'pajjiżhom; 
itenni t-tħassib tiegħu dwar l-effetti konseġwenzjali tal-kunflitt tas-Sirja fil-pajjiżi ġirien 
f'termini ta' kriżi, stabbiltà u sigurtà umanitarja; ifakkar li jeħtieġ rispons koerenti biex 
jiġu appoġġati l-pajjiżi ospitanti, inkluża assistenza, umanitarja, tal-iżvilupp u 
makroekonomika; 

12. Jilqa' l-ammont ta' USD 2.4 biljun imwiegħed fil-Kuwajt u jistieden lid-donaturi 
jissodisfaw fil-pront il-wegħdiet li għamlu matul il-konferenza; jilqa' l-impenji tal-UE u 
l-Istati Membri tagħha bħala l-akbar donaturi ta' għajnuna finanzjarja;

13. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni/Rappreżentant Għoli tal-Unjoni 
għall-Affarijiet Barranin u l-Politika ta' Sigurtà, lill-gvernijiet u lill-parlamenti tal-Istati 
Membri, lis-Segretarju Ġenerali tan-NU u lill-partijiet kollha involuti fil-kunflitt fis-
Sirja.


